
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НЭГЭН ИХ ГАЙХАМШИГ

	 

	Бидний өвөг дээдэс түм буман аймшгийн дунд амьдарч байлаа. Хүний эргэн тойрны юмс цөм үл мэдэгч болон дүнсийгээд өөрсдийг нь айлгаж байлаа. Тэд нар идэж ууж, үр хүүхдээ бойжуулж асрах хэрэгтэй байв. Гэтэл байгаль тэдэнд «болохгүй» гэдэг үг өгүүлэн хүнийг даруулж, халааж, янз янзаар үзжээ. Гэлээ ч хүн амьдралын төлөө тэмцсээр хүний ухаан хөгжсөөр эргэн тойрны ертөнцөө хэмжээлшгүй баян гоо сайхан гэдгийг ухааран түүнийг өөртөө зохицуулж эхэлжээ. Хүн баяр, хөөр, уйтгар, гуниг, ажил, хөдөлмөрийн дохиог илтгэсэн үг хэлдэг боллоо. Элдэв багаж зэвсэг хийж сурлаа.

	Байгаль хүнд бууж өгөн, алгуур нууцаа алдаж эхлэв. Хүний ухаан улам тэллээ. Хүний гараар бүтсэн орд харш, урлаг соёлын гайхамшиг ертөнцийг бүрхэв. Ийнхүү дэлхийн хөрс хүний гарын дор орж, тэнгэрийн уудам ч хүний нүднээ өртжээ. Хүний бүтээсэн их гайхамшгийн нэг нь ном бичиг билээ. Хүн төрөлхтний суу билгийн дээд номд хуржээ. Түмэн түмэн үеийн мэргэдийн яруу оюуны охиор ном бүтжээ. Гэлээ ч, ном ганц өдөр буй болчихсонгүй. Ертөнцийн хамгийн уран амьтан болсон хүний түмэн алжаалаар орчлонг гэгээрүүлэгч ном үүссэн.

	Тэгвэл энэ ном гэдэг чинь юу вэ? Номыг юугаар бичдэг байх нь вэ!

	— Үзгээр, харандаагаар, бийрээр гэнэ байх. Тэгвэл үзгээр чухам юуг бичиж ном болгодог вэ!

	— Үгийг бичдэг

	— Түүний чинь юугаар тэмдэглэх вэ!

	— Үсгээр

	— Тэгэхээр номыг бүтээдэг нэг түлхүүр нь үсэг байх нь ээ!

	— Тийм ээ.

	— Чингэхлээр энэ үсгийн түүхийг мэдэхгүй бол ном хэмээх мэргэн багшийн намтрыг ухаарахад хэцүү болох нь ээ.

	— ёстой тийм. Үүнийг л дуулмаар байна.

	— За одоо тэр сонсох гээд байгаа юмыг чинь ярья.

	 

	
ДЭЭСЭН НОМ

	 

	Дээсэн ном гэхлээр олс шидэмсээр баглачихсан байх хэрэг үү гэж битгий бодоорой. Харин дээсэн зангилаа ном болж байсан ёсыг санагтун.

	Балар эрт цагийн хүнд ан гөрөө хөөн, энд тэнд одон, аймшигтай учрах явдал бишгүй л тохиолдож байлаа. Тиймээс хэцүү цагт тохиолдсон зовлонгоо бие биедээ илчлэх, хань нөхдөө яаж дуудах, авран туслагчийг хэрхэн олох билээ! гэсэн асуулт хүний өмнө тулгарав.

	Чингээд хүн энэ гачаалыг давах арга олов. Энэ нь ердөө л олс, дээс модны мөчир зангидан учирсан аюулаа илтгэх арга ажээ. Хэрэв ан гөрөөнд яваад аюул тохиолдвол хойноос ирэх хүндээ дохио болгон өнөөх олс дээсээ орооцолдуулан модны мөчрөөс өлгөдөг байж. Онцын юм болоогүй бол түвэг багатай энгүүн гогцоо мэтэсхэн уядаг байв.

	Сүүл сүүлдээ өнгийн будагтай дээсээр зангилаа хийж, утга ялгах болжээ. Өнгө болгон анги анги утга илтгэдэг аж.

	Жишээлбэл улаан, хар хоёр өнгө бол төдий л сайны тэмдэг биш цагаан, хар хоёр бол бүр ч муу.

	Ийнхүү өнгийн цуудас дээс маань элдэв гэрээ хэлэлцээрийн тул хэрэглэгдэн, үе улиран отог омгийн дунд хадгалагдан, хэргийг мэдүүлэх зүйл болж «дээсэн ном» хэмээх алдар олсон билээ.

	 

	
«МОД СИЙЛЖ УХААРУУЛНА»

	 

	Миний түрүүчийн ярьсанд итгэнэ байх та бүгд. Энэ үгийн учрыг чухам сайн ойлгоё гэвэл эртний хятад тулгаар бичиг үз. Тэнд хойд зүгийн хүмүүс (монгол зэрэг) олс дээс зангидан сэтгэж ухаарна, мод хэрчиж харилцана гэж гарах вий. Олс дээс зангидахын учрыг ч яах вэ сая мэдсэн, мод хэрчих гэдэг нь хаашаа юм бэ! гэж асуумаар байгаа биз. Энэ бол эртний монголчууд дөрвөлжин модон дээр элдэв амьтны дүрс зураг гарган сийлээд харилцдаг байсныг л хэлж байна. Жишээ нь 10 адуу гэвэл 10 адууны дүрс сийлж, олон бол толгойн тоогоор зураас гарган учрыг ухааруулдаг байж.

	 

	
ЭВ НИЙЛБЭЛ ХЭРЭГ БҮТНЭ

	 

	Эрт урьд цагт юм санжээ.

	Нэг хүний хүү алс газар одож, аян замдаа явахад аав нь нэгэн сийлбэр зураастай мод өгч үзүүлэн, хоёр салгаад нэгийг нь хүүдээ өгөн

	— За миний хүү, хүний газар явахдаа аав ээжээсээ юу хүснэ. Өөрийн биеэр хүрэлцэн ирж эс чадваас бие мэт хүнд энэ тал модоо өгч бидэнд илгээ.

	Бид чиний модыг өөрийнхтэйгөө тааруулж үзээд эв нь яг нийлбэл чиний илгээсэн хүнийг итгэж захисныг чинь явуулъя хэмээн хүүгээ мордуулжээ гэж үлгэрт гардаг.

	Үлгэр бүхэн үнэний эхтэй байдаг.

	Тийм дээрээс эрт балрын явдал энэ үлгэрт гарч байна.

	Эртний хүмүүс мод, зоос, бөлзөг мэт ижил хоёр юмаар эв нийлүүлж санаагаа мэдэлцэн сайх зүйлийг бичгийн оронд хэрэглэж байжээ.

	 

	
«БИТГИЙ БУУ, ТИЙШЭЭ ЯВ»

	 

	Чи шинэ айл буухад он тавьдгийг бишгүй л үзээ биз дээ.

	— Он гэдэг юу билээ!

	— Айл буух буудал дээрээ чулуу аргал овоолж шав босгохыг хэлдэг. Энэ бас учиртай. Танаас түрүүн тус газрыг үзээд айл буухаар болсон «та битгий буу, өөр тийшээ явбал дээр дээ» гэсэн л үг байна даа. Хэрэв гэнэтийн аюул тохиолдон, нүүх хэрэг гарвал гэрийн баруун урд чулуун шав босгох юм уу нүүсэн зүгийг нь заан, чулуу цувуулж тавина. Ой модонд явбал, явсан зүгээ чиглүүлж мод хөндөлсүүлэн сум хэрчиж гаргах жишээтэй. Эд чинь цөмөөрөө л нөгөө этгээдийнхээ замыг заасан нэгэн зүйлийн дохио бичиг байгаа биз дээ.

	 

	
ХАД ЦОХИО ЯРЬЖ БАЙНА

	 

	Чиний өмнө өндөр хадтай сүрлэг сайхан уул байна. Түүний наана байгаа налуу толигор хадыг харж байна уу! Түүн дээр улаан будгаар зурсан зураг байна. Эргэн тойрон хүн, ямаа, морь, гэрийн дүрс байгаа биз дээ. Бид түүнийг үзээд энэ морьтой улс мал тууж явна. Саяхан энд буусан бололтой, малладаг мал нь ямаа голдуу, энэ газар эртний улс малчин иргэн байж гээд л уншиж гарна. Тэгтэл өөдөөс чинь, нээрээ тийм л дээ эртний улс миний биен дээр өөрсдийн ахуй байдлаа зураглан дүрсэлж сийлэн үзүүлсэн нь энэ дээ гэж хадан цохио ярьж гарна. Хүн санаа бодлоо мартахгүй байх аргыг эрэн, олон жил чармайж, олс дээс мод чулуугаар дохио тэмдэг үйлдэн, жинхэнэ бичгийг бүтээв.

	 

	
«ЯВ», «ЗОГС»

	 

	Гадаа гудамжаа ногоон гэрэл асвал зам хөндлөн явж байсан машин зогсоно. Явган биднийг яв гэж байна шүү гээд л хүмүүс шамдан алхална. Тэр хүмүүст радио, цагдаа, элдэв хүн юу ч хэлээгүй байхад яагаад тэгж хэл ам авалцдаг билээ. Гэрлэн дохио ярьж байна. Ногоон, улаан, шар гурван гэрэл л «яв», «зогс» хэмээн командалж байна. Бас байшингийн хажууд өндөр хүчдэлийн шугам байна. Түүний суурь байшингийн хананд хохимой зураастай харагдана. Тэр зураг та энд ойртвол над шиг болно шүү гэж хэлж байна. Энэ мэтээр эл дохионууд бидэнд багагүй юм хэлж чадах боловч бидний бүх байдлыг ёстой бичиг шиг илэрхийлж чадахгүй юм. Гэсэн ч түүнийг шоолох хэрэггүй анхны бичиг ийм л байсан.

	 

	
ГУЙХ ИТГЭЛ

	 

	Одоогоос 100 гаруй жилийн өмнө 1849 онд Америкийн Нэгдсэн Улсын ерөнхийлөгчид нэгэн сонин захидал иржээ. Энэ захиа нь хойд Америкт нутаглах Индейчүүдийн илгээлт аж. Энэ илгээлтэд нутаглаж байгаа газраасаа өөр тийш нүүе гэсэн Индейн 7 овгийн хүсэлтийг зурж, очихын энэ бодол маань бидний долоон овгийн долуулын чин хүсэл гэдгээ илэрхийлэн долоон овгийнхоо шүтдэг долоон онгоныг зуран, тогоруу, онгоны нүд зүрхтэй бусдыг нь холбож, гуйн толилуулах итгэл болгон, Америкийн засгийн газар илгээсэн байдаг. Иймэрхүү илгээлтийг ганц Индейн ч бус хойд туйлын Эскимос, Африк, далайн орны аймаг угсаатан саяхан болтол хэрэглэж байв. Чухамдаа нийт хүн төрөлхтний яг ийм бичигтэй байсан үе бол одоогоос 4000 жилийн тэртээх цаг билээ. Хүн төрөлхтөн нэгэн үеэ бодвол бүхий л үйл явдал, бодол санаагаа илтгэх нэлээд нарийн бичигтэй болсны үлгэр нь дээрх илгээлт болно.

	 

	
ЗУРГАН ӨГҮҮЛБЭР

	 

	Хүний ухаан улам хөгжсөөр үсэг бичиг маань нарийссаар л байна. Урьд үгийг цул бүхлээр нь дүрсэлсэн ёгт дохиогоор учрыг илтгэдэг байсан бол аажимдаа ингэх нь бас л дутмаг болж. Тэгэхлээр нь юмыг нэг нэгээр нь дүрслэн зурж, хооронд нь холбож зуран өгүүлбэр бичиж сурчээ. Ухаандаа «би гэхийг (зураг 1) гэж тэмдэглэн, хамаадахын санааг (зураг 2)-оор тэмдэглэж, (зураг 3) гэвэл «надад байна минийх» гэсэн шиг болж, «гэр орныг» (зураг 4), «байшин» бол (зураг 5) гэж зуран тэр «байшин нь хот гацаанд байна» гэвэл хотыг нь (зураг 6)-гаар дүрсэлнэ. Энэ зургийг нийлүүлэн өгүүлбэр болгож болно. «Би хотод байшинтай» гэсэн өгүүлбэр зохиоё (зураг 7)-г хар даа. Хамгийн эхний босоо зураас (зураг 1) нь «би»г дараах чагт (зураг 2) нь «надад байдаг» гэсэн хамаадахын тэмдэг түүний удаах нь байшин (зураг 5), хамгийн сүүлийн дороо дугуйтай хоёр зураас нь (зураг 6) «хот, гацаа», түүний урдах дундаа цэгтэй дөрвөлжин нь (зураг 8) «дотор» гэсэн утгатай «Би гацаа тосгонд гэртэй» гэх юм уу «Миний гэр тосгонд буй» гэсэн зурган өгүүлбэр бүтжээ.

	 

	
ШААНТАГ ТЭМДЭГ

	 

	Хүн төрөлхтөн хөгжин ахих тусам бичих, тэмдэглэх юм улам л ихсэж, хэрэг явдлаа дан зурна гэдэг тун их цаг баран, үлэмж түвэг ургуулдаг байсан учир зурган бичгээ ахиад өөрчлөх хэрэгтэй болж, баруун Азид нутаглаж байсан эртний Шумерүүд зураг дүрсийн оронд дохиолон тэмдэглэх шаантаг үсэг гаргалаа.

	 

	
ЯЛГУУЛСАН БАЯР

	 

	Бидний өгүүлэн бүхий ном чинь одоо л бүтэх тийшээ хандаж байна. Саяын өгүүлсэнчлэн дүрс бичиг буй болж байж л ёстой ном гарсан юм даа. Энэ бичиг байгаагүй бол дан зургаар ном бичих хэцүү л дээ. Хүн чинь ухаантай амьтан болохоороо энэ бэрхшээлийг бас л давж бүхэл бүтэн үгийг тэмдэглэдэг зурган бичигтэй байснаа болиод, бүр ганц нэг авиаг тэмдэглэх үсэгтэй боллоо. Ямар гоё вэ! Ёстой бичиг ийнхүү үүсэж эхлэв. Бидний өнөөгийн бичгийн өвөг үүсэх нь тэр. Хүн төрөлхтөнд юутай баяр болов. Гэлээ ч тэр эртний өвөг үсэг маань одоогийнх шиг боловсронгуй байсангүй. Үүнийг үе үеэр нь тэмдэглэдэг үг-авианы бичиг гэдэг. Энэ бичгийн ёсоор «хүний хэл», «олмын хэл» гэсэн хоёр үгийг адилхан нэг авиагаар дууддаг, «уулын ам» «хүний ам» гэдгийг цөм л нэг адил авиагаар дуудан адилхан бичдэг шиг л байж дээ. Тэр үед үгийн утгын нарийн ялгаа гараагүй, ижилдүү юмыг тоймлон нэг янзаар бичиж байсан хэрэг. Жишээлбэл аль ч «ам» ялгалгүй нэг ангайсан юм гэсэн шиг, «хамар» гэхэд л товойсон юм гэсэн ухаантай ухагддаг байж. Аажимдаа хүний мэдлэг улам арвисаж, богино богино үг хэлдэг байснаа байж, урт олон үеэр үг өгүүлдэг болж, энэ үеэс эхэлж үеэр тэмдэглэх бичиг буй болж, үеийн бичиг гарав. Тийм бичгийн нэг нь хятад үсэг билээ. Үе үеэрээ нэг авиа, нэг үе болон тэмдэглэгддэг бичиг. Ийм үсгийн нэг дүрс нь тун олон янзаар дуудагдан олон утга гаргана. Жишээлбэл: Хятад бичигт бараг үгийн тоолон нэг нэг үсэг шахуу байх учир үеийн тэмдгийн тоо учиргүй олон байдаг.

	 

	
ЭРДЭМ УХААНЫ ТҮЛХҮҮР

	 

	Чамайг сургуульд ороход чинь “А” гээд цагаан толгой заагаа биз дээ. Чи “А”, “Б” гэж холбосоор төдийгүй цагаан толгой нүдэлж, таниад, тогтоон, ном уншиж, бичиг бичдэг болсон. Хэрэв тийм цагаан толгой байхгүй зөвхөн зурган дүрс цээжлүүлдэг байсан сан бол сурахад их л хэцүү байх байсан даа. Чамайг тийм амархан бичигтэн болгох гэж багш тань зүйл бүрээр оролдож дэвтэрт чинь бичиж өгөөд, чи түүний нь дуурайн, бичиг зурсан шүү дээ. Тэгвэл багшийг чинь хэн бичигтэн болгов гэвэл.

	— Багшийн багш гэнэ.

	— Багшийн чинь багшийг

	— Багшийн, багшийн багш гээд л маш олон багшийг нэрлэх хэрэг гарна. Багш нар бас л нэг эрдэмтэн багштай л байсан хэрэг. Тэгэхдээ энэ дэлхий дээр тун олон хүний зохиосон үсэг буй. Тэр дундаас чи бидний одоогийн хэрэглэдэг үсгийг анх ямар хүн гаргаа бол оо гэж асууж таарна.

	— Энэ үсэг бол орос үсэг. Мянгаад жилийн өмнө Крилла, Мефодий гэдэг хоёр болгар номч багш зохиожээ. Тэр нь дэлгэрсээр 1943 онд манайхан авч хэрэглээд өнөө үеийг хүрч иржээ.

	— Крилла, Мефодий хоёр энэ үсгээ юунаас сэдэж зохиогоо бол гэвэл:

	— Эртний грек үсгээс санаа авсан юм гэнэ билээ.

	— Грек үсэг бас юунаас эхтэй бол!

	— Эртний финик цагаан толгойноос

	— Тэр финик гэдэг чинь юу юм бол!

	— Газрын дундад тэнгисийн зүүн эргээр нутаглаж байсан эртний аймаг. Анхны цагаан толгой гаргасан улсыг хэлдэг юм байх.

	— Тэгэхээрээ бүх бичиг үсэг эндээс гарсан байх нь ээ

	— Үгүй

	— Яагаад

	— Финик нар бас Египетийн дүрс бичгээс сэдэвлэн авсан гэх мэтээр л их түүх ярих хэрэг гарна. Бидний сайн мэдэх латин үсэг ч гэсэн тэр, Англи, Франц, Герман улсын ном хэвлэл энэ үсгээр л хэвлэгдэж байна шүү дээ. Уг түүхий нь хөөвөл бас л эртний грек үсгээс л үүсэлтэй гэнэ.

	Номын санд ч юм уу, айлуудад түвд ном бишгүй байдаг. Тэр номын үсэг мөн л аль газраас гаралтай гэж сурвал Энэтхэгээс гаралтай гэдэг. Энэтхэг нь анх нь яаж бичигтэй болов гэвэл ахиад л финик Семит нарын л бичиг үсгийн түүхийг мэдэх хэрэгтэй болно.

	Монгол уйгуржин бичгийг аваад үзье л дээ. Бас л финикийн бичгээс сурвалжтай.

	— Алс тэртээ газар дундын тэнгисийн тэртээ дэх Финикийн бичиг яагаад монгол газар ирдэг билээ! гэж чи гайхна байх.

	— Үүнд гайхах юм алга. Анх финикийн бичгийг эртний Дундад Азид нутаглаж байсан Сартуул гэдэг улс авч, түүнээс нь эрт цагт монгол газар хүчирхэг төр тогтоож явсан Уйгур нар авч хэрэглээд хожим монголд дэлгэрчээ. Ингээд л үсэг бүхний түүхийг яриад байвал бүгд финикээс гарсан болох нь финик нь ч гэсэн тэр Семит гэдэг аймгаас авч, Семит нь Египетийн зурган бичгээс сурвалж авч. Тэгэхээр тэр эртний Семит цагаан толгой гэдэг бүх үсгийг төрүүлж дээ. Дөрвөн мянган жилийн өмнө Семит багшийн зохиосон цагаан толгой үе улиран олон олон мэргэдийн гараар орж засагдан боловсорсоор чи бидний ном үзэх түлхүүр болж. Ингэж бичиг тэмдгийн эрхэм дээд болсон үсэг бичиг буй болж, эрдэм ухааны үүд нээгдлээ.

	 

	
АНХНЫ НОМ

	 

	Хүн төрөлхтөн номыг амилуулагч үсэгтэй болсныг бид мэдсэн билээ. Одоо номоо юун дээр бичих вэ? гэдэг асуулт тулгарчээ.

	Яах вэ цаасан дээр л бичихгүй юу гэж чи хэлнэ. Үнэндээ цагаан толгойн үсэг анх гарч байх үед цаасны зүйлийг хүн мэдэхгүй байсан. Цаасны оронд чулуу, мод, шавар, хүрэл, дал модны навч, яс, үйсийг хэрэглэж байв. Хамгийн анхны бичиг гаргасан Мисир (Египет) нарыг бид сайн мэднэ. Тэд нар бичгээ папирус дээр бичиж байв. Тийм дурсгалт ном бичиг ч бас байдаг. Манай эриний өмнөх 2—5 дугаар зууны үед гарсан папирус ном олджээ. Энэ номд хааны зарлиг, бөө, төлөгч нарын үг зохиолыг бичсэн байна. Ийм ном ганц энэ ч биш эрин цагийн байдлыг илтгэсэн бусад папирус дурсгал нэлээд буй.

	 

	
ПАПИРУС ГЭЖ ЮУ ВЭ!

	 

	Дэлхийн алдарт музей үзэсгэлэнгийн хамгийн сонин үнэтэй юмсыг чинь үзье гэвэл юу юунаас урьд папирус номоо дэлгэх бий. Нидерланд улсын Лейдений музейд «Лейдений папирус» гэж алдаршсан манай эриний өмнөөс 1300-аад оны үед бичигдсэн, эртний Египетийн боолын бослогын тухай номыг үзэж болно. Английн Лондон хотноо байдаг Британийн музейгээр орвол «тооны ухааны папирус» хэмээх эртний Египетийн тооны ухааны дурсгал бичиг үзнэ. Чи Зөвлөлт улсад очоод Эрмитажаар заавал ороорой. Тэнд бас л папирус ном байх бий. Яагаад энэ папирусыг ихэд эрхэмлэдэг юм гэж санана. Аргагүй шүү дээ хамгийн эртний ном юм чинь, тэгвэл энэ папирус чинь цаас юм уу аль эсхүл өөр юм байна уу!

	— Энэ бол ургамал Папирус гэдэг нь өлөнгийн язгуурын олон наст өвслөг ургамлын грек нэр юм. Папирус нь 4—5 м өндөр ургадаг. Шулуухан иштэй, навч нь маш өтгөн, үлэмж том шүхэр мэт, нэг газар маш шигүү олноор ургана. Нэг дор 100 хүртэл бөөн ургадаг үзэсгэлэнт сайхан ургамал юм. Энэ ургамлын эх орон нь Африк. Эрт цагт Египет хавийн ус мөрөн нуурын эргээр элбэг ургадаг байжээ. Тэр цагийн улс сайх ургамлын ишийг нимгэн нимгэнээр хуудас болгон зүсээд хэд давхарлан нааж, гутал хувцас хийн, заримаар нь хүний оюуны амыг нээгч номын дэвсгэр үйлдэж байсан нь өнөөгийн үед тийм чухал үнэт нандин зүйл болжээ.

	 

	
ПАПИРУС ХАЛАГДАВ

	 

	Хүмүүс ганц папирус дээр бичсээр өнөө болсонгүй. Номын шилдэг дэвсгэрийн төлөө эрэл хийсээр л байв. Манай эриний өмнөх 2 зууны үед бага Азид оршиж байсан Пергам улсад ном бичих шинэ эд гарчээ. Энэ газар амьтны арьсыг элдэж ном болгож байлаа. Жигтэйхэн сайхан элдчихсэн унага, тугал, хурга, ишигний нимгэн арьсыг хлорын уусмалд гандаад, модон хүрээнд тэлж татаад, үсийг нь цэвэрхэн хусаж хатаан, номын хуудас болгодог байв. Энэ үнэт эд олон орноор тархаж, анх гарсан Пергам хотын нэрээр нэрлэгдэж «Пергамент» хэмээн алдаршив. Европ дахины номын хэрэглэл болсоор олон он жилийн нүүр үзжээ.

	 

	
ИХ СОЁЛТ ГРЕК НОМОО ЮУН ДЭЭР БИЧИЖ БАЙВ?

	 

	Хүн төрөлхтний эртний соёлын алтан үе гэдэг үлэмжийн алдарт Грек орныг чи мэднэ. Өнөөгийн соёл шинжлэх ухааны өвөг нь энэ орон хэмээн хэлдэг шүү дээ. Грект орчлонгийн суут ухаантнуудын дээдэс төрсөн, тэд нар ертөнцөд гайхагдах лут номуудыг юун дээр бичиж байгаа вэ гэж хэн ч гэсэн асууна.

	Мянга мянган боол папирус хэмээгдэх хулсны хальсан дээр мэргэдийн номын үсэг зурж байлаа. Тэр олон хүний хөдөлмөр ийм л байсан гэж өгүүлдэг гэрч нь одоо хүртэл буй. Тэр нь юу вэ! гэвэл манай эриний өмнөх 9 дүгээр зууны үед хийгдсэн папирусан газрын зураг юм.

	 

	
ЦААС ЭРДЭНЭ

	 

	Өрнө зүгт тугалын арьсан дээр бичиг бичих арга ухаан дэлгэрч байх үест хүн төрөлхтний соёлын хөгжилд нэгэн гайхамшигт явдал боллоо. Манай эриний 2 дугаар зууны үед Хятад оронд цаас буй болов. Зохион бүтээгч их мастер Чой Лунь хулсны иш, торгоны модны долонгоор цаас хийжээ. Чингээд цаасны нууц тарж 400 жил өнгөрөхөд Дундад Ази, Солонгос, Япон, Энэтхэг зэрэг Азийн бусад орноор цаас үйлдвэрлэх арга дэлгэрлээ. 8—11 дүгээр зууны үед Арабчууд цаас үйлдвэрлэж сурчээ. Эд нар мөн л Хятадаас энэ ажлыг сурсан авч, Араб оронд хулс нь байхгүй тул маалингаар цаас хийжээ. Тэр цагт цаас хийхдээ хулсныхаа навчийг нь цэвэрлэж нарийхан голыг нь үлдээж, усанд дэвтээж том балиусаар жижигхэн хигж уурт хийнэ. Дараа нь нүдээд нунтагтаа ус цавуу холино. Энэ зутан нунжгайгаа цутгах хэвт хийнэ. Тэр хэв нь дундаа тор буюу хулсан сараалжтай дөрвөлжин модон хүрээтэй байна.

	Хувинтай зуурмагаа хэвдээ цутгачхаад торондоо нимгэн цаасан давхарга үлдэж ус нь гоожно. Дараа нь цаасан хуудсаа ширээ тавцан дээр тавин, хэд хэдээр нь давхарлаад, дээрээс нь хүнд модон самбараар дарж усыг нь гүйцтэл шахаад, цаасаа хатаана. Энэ ажиллагааг цөм л гараар хийнэ. Цаас хийх Дорно дахины арга Европ хүртэл мянгаад жил аялан XI зууны үед Итали, Испанийнхан Арабын аргыг сураад түүнээс хойш 200 жилийн дараа Франц, Германд дэлгэрэн 15—16 дугаар зууны үед даавуугаар цаас хийх үйлдвэр ажиллаж эхэлжээ.

	Гэлээ ч тийм их цаас хийж чадахгүй, мөнөө хуучин янзаар тугалын арьсан хуудастайгаа л байв. 14—15 дугаар зууны үес Европ дахинд цаасаа голдуу даавууны өөдсөөр хийж, түүхий зуурмаг тээрэмд оруулах аргаар явсаар 18 дугаар зууны эцэс хүрэв. 19 дүгээр зуун хүн төрөлхтний түүхнээ техникийн өрнүүн хөгжлийн үе. Соёл шинжлэх ухааны цэцэглэлтийн цаг, цаас үйлдэх гар ажиллагааг халж цаас хийх машин гарлаа. Хөгжил гэдэг гайхамшигтай хурдан. 20 дугаар зуун болоход цаасны аварга том үйлдвэр баригдаж чиний үзэх ном, бичих дэвтрийг үйлдвэрлэдэг болсон түүхтэй билээ.

	 

	
МАЛЧНЫ НОМЫН САН

	 

	Чи хөдөө нутагт очоод, малчны гэрээр ороорой. Тэр айлын настнуудтай ярилцан, амрыг нь эрж ёсыг нь дага. Тэгвэл мөнөөх айлын эзэн авдраа уудалж өрөөсөн булан нь сэмэрч ноорсон хуучин ном гаргаж ирээд тийм баатрын тууж, ийм цагийн данс, энэ үеийн бичиг гээд л уншиж сонирхуулах вий. Энэ номоо муутуу цаасан дээр хар бэх юм уу аль эсгэвэл улаан шунхаар урлаг сайхан бичсэн байна. Яг л хэвлэчихсэн юм шиг тэгшхэн жигдхэн гаргац сайтай ч гэж яриагүй.

	— Энэ номыг хаана хэвлэсэн юм бэ! гэж чи асууна байх.

	Тэгэхэд мань өвгөн

	— Үгүй чиш! Гараар бичсэн юм байхгүй юу

	— Хэн бичсэн бол

	— Би л нэг тэгмэр болсон юм.

	Ёстой бичээч хүнийг бодвол юу шалих вэ дээ. Жинхэнэ сайн бичээч гэдэг чинь, мань мэтийг дагуулах биш хамгийн гоё бичиг ч хэлэлцээгүй сайхан эд дээ.

	— Тийм бичиг олон байх уу!

	— Олноор барах уу даа. Ер нь манай Монголчууд 2000 жилийн тэртээх Хүн улсын үед хятад бичиг хэрэглэж байгаад хожим уйгур бичигтэй болсон. Тэр цагт цөмийг л гараар бичиж байсан. Монголын баруун нутгийнхан хулсан үзгээр голдож, зүүн талынх нь бийрээр голдуу бичиж байсан юм шүү хүүхээ гээд л яриа дэлгэнэ. 12 дугаар зууны үеэс ном барлаж эхэлсэн гэлээ ч бичмэл ном үйлдэх ажил тун их байсан. Дармал номын хажуугаар хэдэн арав зуун боть номыг өдий төдий хувиар бүтээж тэр номууд нь хаад ноёдын орд, өргөө, хурал номын газар, айл хунараар таржээ. Хуучин цагт сүжигтэн олон байсан тул зарим номууд шүтэж бишрүүлэхийн хэргээр айлд тахигдан, зарим нь үлгэр тууж, эмнэлэг, тоо бодлого, шинжлэх ухааны үнэт үгийг агуулсны учир гараас гар дамжин хуулагдаж, ардын сэтгэлийг баясгаж, урмыг бадраан зоригийг нь хөгжөөн, түмнийг гэгээрүүлэн соёлжуулж байв.

	 

	
ЕСӨН ЭРДЭНЭЭР АМИЛУУЛАХ

	 

	Алт, мөнгө, ган, зэс, оюу, номин, шүр, сувд, дунг Монголчууд есөн эрдэнэ хэмээн ихэд нандигнан, хамгийн хүндтэй номоо үүгээр бичдэг байсан.

	— Энэ олон юмыг чинь яаж холих юм бэ! Хэцүү хэрэг байна даа.

	— Хэцүүсээд байх юмгүй, амархан. Эдний чинь бүгдийг нь талхалж нухан билүүдээд будаг шиг болгон ном бичдэг юм. Гэтэл энэ эрдэнэсээр энгүүн цаасан дээр бичиж болдоггүй. Олигтой тод гарч өгөхгүй тул өнгөлөх хэрэгтэй болно. Ном бичих цаасаа хэд давхарлан нааж, даргар хатуу болгоод хар мана гэдэг чулуугаар зүлгэнэ. Зүлгэж үрсээр жигтэйхэн сайхан гялалзсан хар хуудас гарч ирнэ. Эсхүл хонины тархи, хөө хоёр холин нухаж будаг үйлдээд, нөгөөх цаас, модоо будаж, билүүдэн гялалзуулаад ном бичих ёс ч байж. Тийм тархин будган дэвсгэр дээр алтаар бичиж зурахад хачин гоё, яг л ургасан юм шиг бичсэн бичиг нь дурайдаг.

	 

	
НОМ БИЧИГ БОЛГООЛГОХ

	 

	Хуучин цагийн бичээч нар уйгагүй, маш хичээнгүй ажилладаг байж. Анх бичээч болж буй хүнд «нэг үсгийг мянга бичиж, гартаа оруул» гэж сургадаг. Бичээч хүн ч энэ дүрмээр ажиллан, нэлээд дадаж зэгсэн бичдэг болохоороо «тал бичээч» гэдэг цол авна. Бүр сайн, ямар ч алдаа мадаггүй гоё бичиж сурах сацуу «жинхэнэ бичээч» болдог байж. Ингэж чанд сургуулилсны хүчээр л морин давхин дунд ч үсгийн хэв эвдэлгүй хурдан бичиж чаддаг болдог ажээ. Тэр ч атугай хөлийнхөө хуруунд бийр хавчаад ч бичиж чадах, бийрээ амандаа зуугаад ч бичдэг, баруун солгойгүй яг адилхан гоё бичих эрдэмд боловсрон бичгийн сайчууд болдог байна. Ямар ч ном бичлээ гэсэн түүнээ болгоолгох гэж их ажил болно. Хошуу ноён ч юм уу, дээгүүр албан бичгийн түшмэдэд доодчуул нь бичгээ хянуулдаг байж. Ингэхийг бичиг болгоолгох гэдэг. Хэрэв нэг үсгийн хэв л эвгүй бол бичгийг нь няслаад гаргана. Энэ нь дахин бичээд ир гэсэн хэрэг. Чингэж хатуу хянах учир бичмэл номыг тогтуун, тун цэвэрхэн, нямбай хийхээс өөр аргагүй болно. Тэгж бичсэн ном ч бас үзэмж сайтай, гаргацтай, бараг хэвлэмэл юм шиг үсэг үг нь тодорхой болдог.

	 

	
БИЙР ЦААС УЧИРТАЛ

	 

	— Та яагаад ийм сайхан бичигтэй болов оо! гэж хуучин бичээчээс асуухад:

	— Яах юу байх вэ. Их бичиж сургуулилсны л хүч шүү дээ гэнэ.

	— Маш их бичиж, тун их цаас үрж байж л ийм болж дээ.

	— Үгүй. Бид цаасан дээр тэгж их сургууль хийдэггүй байсан.

	— Тэгээд юун дээр!

	Сайхан зүсэж, өнгөлөн засаад шилээр нь холбосон модон хуудастай дэвтэр л хэрэглэдэг байлаа.

	— Модон дэвтэр гэнэ ээ!

	— Тийм ээ тийм. Ийм дэвтрийг «самбар» гэдэг. Энэ самбарын хуудсыг өөхөн тос, сүүлний өөхөөр тослон шингээгээд, дээрээс нь аргалын цагаан үнс түрхэн цэвцийлгэж цайлгасан байдаг. Мөн хулс юм уу мод, яс үзүүрлээд үзэг хийж өнөөх самбар дээрээ бичнэ. Бичиг нь олигтой болж өгөхгүй бол үнс түрхэж, үсгээ баллаад ахин бичнэ. Хэд ч бичиж болно. Адаг сүүлд нь өөрчлөх юмгүй аятай эвтэй болоод ирэхлээр нь багшдаа үзүүлж хянуулна. Уйгагүй бичиж үнсэн самбар, хулс, ясан үзэгтэй ноцолдож байж сая цаас бэхтэй нөхөрлөнө дөө. Самбар дээрээ сайхан бичиж сурсан хойно бийр барина. Цаасан дээр бичиж дадна. Бийрээ бас л их сургууль хэрэгтэй. Бэхтэй бийрийнхээ хошууг тун сайхан билүүдэж, гоо хурц байлгаж бичвэл бичиг сайхан болно. Бийрээ «янтай» гэдэг бэхэн билүүнд нийлж, үзүүрийг нь хурцална. Бэхний өтгөн шингэнийг нь тааруулах л жаахан төвөгтэй. Олон дахин дүрж билүүдэж засна. Үнсэн самбарын сургууль сайн хийсэн хүн бийрээр гоё бичиж сурах нь төлөөгүй. Төдхөн сайн бичээч болно. Нэг ном бүтээгч хүн ингэж боловсорно. Над дээр юу бичих бол гээд л цаас нь бичээчээ хүлээж байна. Бичээч номоо бичлээ. Хоосон цаас ховор нандин эрдэнэ болно.

	 

	
ХАТГАМАЛ НОМ

	 

	Хуучин цагийн уран хүнд ер хийхгүй юм гэж байсангүй. Хэдий л бол бурхан зураг хатгачихсан, угалз утас болчихсон байна. Тэр ч атугай өнгийн утас алаглуулан солонгоруулж, зүү ороож, номын үсэг бүрийг оёж, оёмол ном үйлддэг. Хамгийн хүндтэй номыг өнгө гоо олон янзын утас, алтан саа оролцуулан урладаг байжээ.

	 

	
АЛТ, МӨНГӨН НОМ

	 

	Хүндтэй ном олон. Хүндэлнэ гэдэг нь ч хязгааргүй, Монгол хүн номоо машид нандигнан, хэдэн давхар торго хадгаар ороон, хамба дурдан баринтаг хийж хоймроо зална. Номыг доош түрүүлгээ харуулах юм уу, хамаагүй задлахад тун дургүй. Эвтэй задлаад хичээнгүй уншин аятай боо гэж өвгөд хөгшид дандаа сургана. Үнэндээ ч тэгж эрхэмлэхээс аргагүй гоё сайхан номууд олон.

	Жишээлбэл: Номын үсэг зургийг дан зэс мөнгөөр товойлгон, гадуур нь алт түрхэн шарсан шармал алтан ном ч байна. Ийм номын үсэг маш тод. Яг л модоор зороод хийчихсэн юм шиг тод товгорыг нь яана.

	Тэгвэл чухам яаж товойлгов оо гэдэг асуулт гарна даа. Дархан хүн хуудас зэсэн дээр номын үсгээ зүү тэвнээр зурж бичээд улайсгаж уяраан, хөргөөн лав гэдэг аглиун шаваасан дээр тавин, түрүү гаргасан зураас ормоороо цохилон товойлгодог. Ингэхийг мөнгө, зэс «хөөх» гэдэг. Бүх үсгүүдээ хөөчхөөд одоо өнгөлөх хэрэгтэй. Яах вэ! Улаан зэсийг л алт болгоно доо. Энэ амархан. Цул алтаа няцарч балбартал нь давтаж хавтгайлан бяцхан хигээд мөнгөний усанд хөшиглөн хийгээд, хайлуулахаар, алт чинь яг л сайхан шаргалтан тунараад ирэх вий. Тэгэхээр нь өнөөх үсгэн дээгүүрээ буурцгийн шөл (шүүс) цацаж, норгон дээрээс нь алтаа түрхэнэ.

	Анхан алт гэж мэдэгдэх аргагүй царай муутай гууль шиг л байна. Жаахан халаагаад Мана (чулуу)-аар үрж билүүдтэл шил толь шиг гялалзаад, шижир өнгөөрөө шаргалтана. Ингэж их ажил орж бүтсэн нандин номыг хүндлэхээс биш яах вэ.

	 

	
ДАРМАЛЛАХ ХҮРТЭЛ

	 

	Хүн төрөлхтөн номыг бүтээхдээ өөртөө хэдэн сайн туслагчийг буй болгожээ. Эртний их номууд тэр чадамгай туслагчийн ачаар л бүтсэн. Энэ туслагч гэдэг чинь хэн бэ!

	— Яагаа вэ, бийр, үзэг, өд. Хамгийн анх хүн мод, яс, чулуу мэтээр ном бичиж байгаад хожим, өд, үсээр ном бичдэг байв. Энэ эрхмүүд хэрэв байхгүй байсан сан бол ном бүтэх аргагүй. Ном дармаллах боловсронгуй арга гартал эл авьяаслаг үйлчдийн хүчээр л номын хуудас алаглаж байлаа. Хэвлэмэл ном буй болоод ч эднийг орхисонгүй. Элдэв гоёл чимэг, зураг хуар мэтэст өнөө хэр нь хэвээр хэрэглэгдсээр. Зохиолч хүн номоо бичихдээ аанай л нөгөөдүүлтэй чинь нөхөрлөнө. Одоо үес бичгийн машин элбэгшсэн авч аливаа бүхнийг түүгээр бичих аргагүй.

	Гараар бичих юм зөндөө шаардагдана. Ямар ч гэсэн дармаллах машинд очтол л үзэг харандаанаас сална гэж ярихгүй.

	 

	
НОМ БАРЛАХЫН УЧИР

	 

	Ном барлана гэж юу гэсэн үг вэ!

	Ном хэвлэх, барлах хоёр яг адилхан уу! гэж асууж болох юм. Барлана гэвэл тусгай мод, төмөр, зэс, мэтээр хэв бар үйлдэн түүгээрээ цаас дарж дармаллахын нэр. Ном хэвлэх машин гараагүй эринд энэ бар л хамгийн эрхэм байлаа. Битүү хатаан зүсэж, харуулдан зассан, яр маргүй, өө зөөгүй, сайхан толигор банзан дээр алдаа мадаггүй бичсэн бичигтэй цаасаа наагаад модныхоо үе дагуу үсгэн талаа үлдээн, хоорондох зайг нь ухан хонхойлгож сийлнэ.

	Нэгэнт маягт (дэвсгэр цаас)-аа гаргаа бол хэн хүнгүй, хөдөө гадаа, хонь мал дээр явахдаа сийлж орхино. Урьд бар сийлэх ажлыг олноороо хийж байж.

	Хэвлэлийн газар буюу ном барлуулах хүн номын үсэгтэй цаасан хуудаснуудаа барин модтой нь хамт хүн хүнд тараан сийлүүлэн, сүүлд нь цуглуулж аваад барлах газар (бархан)-т авч ирнэ. Одоо жинхэнэ ном барлах ажил байна.

	Чингэхийн тулд модон бараа сайхан зүлгэж өнгөлөөд хар бэх түрхэн, модондоо хэд дахин уулган, шингээж хангаад цаас дарж сэвтэхгүй болтол нь туршаад, мод ч яг цэвэршин цаасан дээрх дардас нь тов тод гараад ирэхлээр номоо барлаж эхэлнэ.

	Хуучин барханд баахан бар овоолттой байна. Нэг хэсэг хүн модон бараа ширээн дээр тавин бэх түрхэнэ. Нэг хэсэг нь түүн дээгүүр цаасан хуудсаа дэлгэн дээрээс нь даран сойздоод өөр улсад өгнө. Тэд дармалын хуудсыг дэлгэн хатаана.

	Дараа нь хатсан хуудсаа ар өврөөр нь нийлүүлж наагаад ахин хатаах тавиурт тавина. Олон хуудас болоод ирэхээр нь бөөнөөр нь давхарлан, хоёр талыг нь урт гонзгой модоор савслагдаж хавчаад, нарийн хөрөөгөөр хөрөөдөж, өөг нь авна.

	Цаас хатахаараа мод шиг болдог учир өөлж засахад саад байхгүй. Ном ингэж барлагддаг. Нэг бараар хэдэн мянга дахин хэвлэж болно.

	Тийм учир хамгийн анхан цаасан хуудасны үсгээ сайн шүүгээд, бараа сайхан зөв сийлж чадвал хойшид эмээх явдал гарахгүй.

	Ийм маягаар чулуу, зэс, хорголжин, төмрөөр сийлэн бар үйлдэж ном хэвлэдэг байлаа.

	Барлах гэдэг маань нэгэн янзын хэвлэх арга байна.

	Одоо ч гэсэн машин л болж өөрчлөгдсөн болохоос бус хэвлэж л байна шүү дээ. Тэгэхлээр хэвлэх барлах хоёр ойролцоо үг аж. Харин хэвлэх гэдэг нь өргөн утгатай болно.

	 

	
МОНГОЛ НОМ

	 

	Чи хуучин монгол ном ямар хэлбэртэйг мэднэ шүү дээ. Одоогийн бидний номоос ондоо, гонзгой урт номууд байдаг. Яагаад тийм байсан юм бэл гэдэг бодол төрж болох юм. Монголчууд урьд нүүдэлчин явжээ. Тийм учраас морь малд ганзагалах, эсвэл баадагнаад бүслэх, өвөртлөхөд аялаг байхаар бодож гонзгой урт хийдэг байжээ. Тэгвэл хуудас нь саланги саланги салхинд хийсчихмээр юм гэж асууна байх. Энэ бас учиртай. Завилан сууж уншихад тохирсон өвөр дээрээ хуудас хуудсаар нь эгнүүлэн байхаар хийгдсэн аж. Гэвч ганцхан гэрт л ном уншиж болдог гэж бодож болохгүй. Хээр гадаа хөдөө малаа хариулж явахдаа унших ном жичдээ байдаг. Хавтас нь саланги бус, ардаа илгэн шилтэй, түүндээ номоо хийчхээд яг одоогийн ном шиг хуудас нь үргэлж болно. Малчин хүмүүс азарган дэрс шахан хулсаар хавчин, аятайхан хавтас хийн хээр унших номдоо хэрэглэдэг байв. Гэрийн ном бол зузаан модон хавтас шоголтой байх учир гадаа хээр авч явахад хэцүүгээс дээрх хөнгөн хавтас зохиожээ. Үүнтэй адилхан өрнө зүгийн орны номууд ч гэсэн тэр тугал, гахайн арьсан хавтастай дөрвөлжин хэлбэртэй байдаг. Энэ номууд бүгдээрээ бичиг дармалдах хүртэл хүн төрөлхтний бүтээсэн ном хэвлэлийн гайхамшигт дурсгал шүү дээ.

	 

	
ХЭВЛЭМЭЛ НОМ ҮҮСЛЭЭ

	 

	Ном хэвлэх цаастай боллоо.

	Одоо номоо яаж хэвлэх билээ гэдэг асуулт хүний өмнө тулгарлаа. Ном яриагүй их хэрэгтэй байлаа. Алин бүр гараар бичих вэ.

	Нэг мөсөн сийлдэг бар ч бас учир дутагдалтай. Ном хэвлэх хялбар аргыг эрэн олон газрын олон зохион бүтээгчид олон оны турш бодож, олон ч удаа туршиж, олон хүний нэр хэвлэлийн түүхэнд оржээ.

	Орон, орон л нэг нэг ном бүтээгчийг ярих болов. Анхан хэн ном бүтээв ээ гэвэл ихэнх нь дуун дээр л Германы Гутенберг гэнэ.

	Гэтэл зарим нь Гутенбергээс хорин жилийн өмнө Лаврентий Костер гэдэг голланд хүн өрмөл үсгээр ном хэвлэсэн хэмээнэ. Тэгтэл аль нь ч биш. Тэндээс бүр өмнө Бельгийн Брюгге хотод Иоан Брито ном хэвлэсэн гэлцэх буюу Италийн шүлэгч Памфилио Кастальдийн шүлэг зохиол Европын анхны барламал ном болсон гэх мэтээр тун олон үг өгүүлнэ.

	Чухамдаа ном барласан анхны хүнийг Герман, Итали, Бельгийн алинаас нь ч эрээд олохгүй юм. Харин Европт ном хэвлэхээс 400 жилийн өмнө хэвлэмэл ном гаргасан. Би Шен гэдэг Нангиад хүний нэр сонстоно.

	XI зууны үед (1041—1048 онд) хятад дархан Би Шен шавраар буруу харсан үсэг хийж, түүгээрээ даран ном хэвлэж байв. Чингэхдээ хятад үсэг нь нэг үг болох учир тийм ч зузаан ном болохгүй. Шавраар цутгасан үсгээ төмөр самбар дээр наан, будгаар будаад, дээгүүр нь цаасаа дэвсэн дармаллана.

	Үүнээс даруй хоёр зуун жилийн өмнө модон барын арга Хятад оронд гарчихсан байлаа. Би Шений арга нь урьд бүх л үг үсгээ нэгмөсөн сийлдэг байсныг өөрчлөн тусгай үсэг хийдэг болсноороо онцгой юм. Хөдөлдөг үсэгтэй болсон тул дуртай номоо хэвлэх боломжийг олов. Нэг хийсэн үсгийг ахин дахин хэрэглэнэ. Ажлын байдал ч хялбар болж, хөдөлмөрийн бүтээл сайжрав. Энэ арга улам бүр боловсрон 13 дугаар зуун болоход шавар үсгийн оронд, хүрэл ашиглаж эхэллээ. Анхны төмөр бар үүслээ.

	Орчин цагийн хэвлэх үйлдвэрийн элэнцэс төрлөө. Хүрэл барын ажил XV зууны цагт Солонгост тархан, Япон, Туркестанаар түгэв.

	12 дугаар зууны үед Монгол газар модон бар ихэд дэлгэрэн, хожим хорголжин, зэс, төмөр, чулуун бар буй болжээ. Ийнхүү Нангиад зохион бүтээгчийн үйл ертөнцийг баясгажээ. Тэгвэл яагаад олон хүн анхны ном хэвлэгчийг Би Шен гэхгүй Гутенберг гэдэг юм бэ! Үнэндээ Гутенберг Европт анх ном хэвлэх аргыг гаргасан хүн. Тэр хүн үсэг өрж, ном барлах шилдэг сайн оньсон аргыг үүсгэжээ. Нэг үгээр хэлбэл урьдах үеийнхнийхээ бүтээлийг нэлээд боловсронгуй болгосон ажээ.

	 

	
ГУТЕНБЕРГ ЮУ ХИЙВ?

	 

	Иоганн Гутенберг бол 1400—1468 оны үед амьдарч байжээ. Германы Майнц гэдэг хотод төрсөн. Багаасаа юманд ажигламтгай гярхай хүн байсан тул юм урлах янзлахын ухаанд сайн боловсорчээ. Энэ хүн ном хэвлэх аргыг бүтээх гэж бүхэл арван жил туршжээ. Хуучин янзаараа мод сийлж барлаад байх уу, аль эсхүл тусгай үсэг өрж, бичиг зохиолоо хэвлэх үү хэмээн олон жил бодов. Дунджаар нэг номд хагас сая үсэг байна. Тэр болгоныг сийлэх гэдэг нүсэр их ажил. Тэгэхээр л өөрчлөхөөс өөр арга алга. Энэ учир зохион бүтээгч юу юунаас өмнө л товгор үсэг бэлдэх хэрэгтэй болж. Төмөрлөг хайлуулан үсэг цутгах боллоо. Гутенберг эхлээд хатуу төмрөөр үсгээ сийлж, тастаж хийв. Дараа нь хавтгай зэсэн дээр өнөөх төмөр үсгээ тавиад алхаар цохиход, хонхор хэв гарчээ. Түүндээ тугалга цутгаад орхисон чинь баахан үсэг хэвлэгдчих нь тэр. Хэвээ ганц зэсээр ч бус зөөлөн төмрөөр ч хийж болно. Ийм байдлаар нэг хэвээс хэдэн мянган үсэг боловч нэгэн жигд хэлбэртэй хурдан түргэн гаргаж болох болов.

	Мөн төмөрлөгөөр үсэг сийлсэн шигээ олон ижилхэн хэв хийж болох арга нээгдлээ. Үсэг өрөх ажлаас үндсэн гол зүйлийг нь Гутенберг ингэж бүтээжээ. Юу ч болов үсэгтэй боллоо. Одоо үсгээ яаж өрөх билээ гэж зохион бүтээгч бодлоо. Бодож бодож сонин арга олов! Нэг нь хөдөлж байдаг гурван талтай бяцхан самбар дээр цутгамал үсгээ тавилан, номын ёсоор өржээ. Үсэг өрөгч номын үгийн дагуу үсгээ дэс дараалуулан тавина. Хажуу хашлага нь үсэг унагаахгүй, хольж солиулахгүй цэгцтэй байлгана. Номынхоо үгийг мөр мөрөөр нь тавьсаар бүтэн хуудас болно. Тэр нь хөдөлгөхгүйн тул тусгай хүрээнд бэхлээд хэвлэлийн будгаар үсэг юугаа будаад цаасан хуудсаа хавчуулна. Ийнхүү хэвлэлийн дардас номын хуудас бүтэх нь тэр.

	 

	
ГУТЕНБЕРГИЙН МӨРӨӨР

	 

	Ном хэвлэх ажил төдийгүй Европоор түгжээ. Их зохион бүтээгчийн үйл хэрэг унтарсангүй. Гутенбергийн ажлаас хойш хорин таван жил өнгөрөхөд Германы долоон хот, дараа нь Итали, Голланд, Чехословак, Швейцар, Францад ном хэвлэж эхэлжээ. Ном дармаллах арга ч сайжрав. Урьдын адил зүгээр нэг өгүүлэл хэвлэх төдийг голчлох бус сонин сайхан зурагтай ном гаргах болов. Зурагт ном энд тэнд үзэгдэх боллоо. Германы Нюрнберг хотод зуун ажилчинтай, хорин дөрвөн суурь машинтай том үйлдвэр Антон Кобергер гэдэг хүний удирдлагын дор ажиллаж, өргөн хуудастай, гоё зурагтай ном олныг хэвлэжээ. Гутенберг багшийн алдар ийнхүү мөнхжив.

	 

	
ЭНЭРЭХ ЁСОН, НОМ ХОЁР

	 

	Арван тавдугаар зууны Итали орныг бид мэднэ. Энэрэх ёсон дэлгэрч, хүнийг мунхгийн харанхуй дарлал боолчлолоос чөлөөлөх сөн гэж олон мэргэдийн тэмцэж байсан үе. Хүн төрөлхтний сод гайхамшиг, алдар цууг мандуулахын төлөөх үйл дэлгэрч байсан цаг. Олон түмнийг гэгээрүүлэхэд ном их хэрэгтэй байлаа. Бичмэл ном төдий л хүртэмжтэй бус. Иймээс Итали хүн, хэвлэх урлагийг эзэмшин, хэвлэх үйлдвэр байгуулав. Ном хэвлэх үйлийг 1465 оны үес Германы газраас суран, Ром хотын ойролцоох Субнако хэмээх сүмд Свейнгөймийн Конрад, Прагын Арнольд гэдэг хоёр хүний хэвлүүлсэн Эртний уран илтгэгч Цицеронны зохиол эдний анхны хэвлэл болжээ.

	Тэр цагаас хойш удалгүй бусад том хотоор ном хэвлэн, хамгийн гоё сайхан дармаллах ажилд Венец хотын хэвлэгчид тэргүүлжээ. Дорнод Төв Европын олон олон хэлээр ном хэвлэж, Грек, Еврей, Глагол (Балканы Слав нарын бичиг) үсгээр ном дармаллан, эртний Грек Ромын сонгодог зохиолыг нийтэлж байв. Ялангуяа Альд Мануций гэдэг итали хүн шинэ маягийн үсэг бүтээж, номын цаасны тогтмол хэмжээг гарган хэвлэлийн оньсон ажиллагаанд шинэ нээлт хийжээ.

	 

	
ХОРИН ЖИЛИЙН ХОСГҮЙ ИХ ҮЙЛ

	 

	15 дугаар зууны жар наяад он бол Европ дахины түүхэнд ном эхлэн түгсэн их үйлсийн эрин билээ. Та нар бод л доо. Хориодхон жилд л арав гаруй орон номтой болчихсон шүү дээ. Жишээлбэл: 1465 оны орчим Голланд, 1468 онд Чехословакийн анхны ном хэвлэгдэн, түүнээс хойш хоёр жилийн дараа францын анхны хэвлэх үйлдвэр Парис хотноо байдаг Сорбоны их сургууль дээр энэрэнгүй үзэлт профессор Гильом Фише, Иоганн Хейнлины санаачлаг зүтгэлээр байгуулагдаж, басхүү Вильяам Кекстон хэмээх зохион бүтээгч Английн анхны номыг дармаллаа.

	Европын олон хотод хэвлэлийн суурь машин ажиллаж, ном бичгийн үйлдвэр навч нахиагаа дэлгэлээ. 1473 онд Бельги, Испани, Мажар, 1474 онд Польш, 1482 онд Даниг 1483 онд Швец, 1487 онд Португал улс хэвлэлтэй болон, Венец, Парис, Страсбург, Кельн, Нюрнбург мэт хэвлэх үйлдвэрийн том төвүүд буй болжээ.

	 

	
НОМ ӨЛГИЙНӨӨСӨӨ ГАРЛАА

	 

	Ном анхлан хэвлэсэн 1450—1500 оны 12 дугаар сарын 31 хүртэлх хугацааг номын «өлгийдөө байсан үе» гэдэг.

	— Яагаад тэр билээ!

	— XVI зуун, номын үйлстэд их өөрчлөлт хийсэн. Урьдах үеийн ном нь энэ цагийнхаас их л ондоо байж. Ухаандаа цаас нь шал өөр, анхны хэвлэгчид голдуу бичмэл номын гадрыг дурайлгахыг чармайдаг байлаа.

	Ихэвчлэн гоолиг хээ угалзаар чимэхийг хичээнэ. Шинэ мөр эхлэхэд бүхэл бүлэг эхэлж байгаа юм шиг үйлдэнэ. Улаан өнгийн (шунх) будгаар эхний мөр гарчгуудыг будаж дармаллана. Номоо голдуу дундад зууны үеийн бичмэл номд ихэд тархсан гот үсгээр хэвлэж байв. Тэгэхдээ олон үндэсний хэвлэгчид өөр өөрийн орны угалз хээг үсэг бичгийн онцлогийг тусган, маш олон янзаар дармаллаж байлаа. ХУ зууны 60-аад оноос Европын газар Латин үсэг өргөн дэлгэрч, нэг хэсэг номын үсэг боллоо. Ийм байдлаар 35—40000 хэвлэлийг нэг бүрийг нь 300 хувь дармалласан гэвэл нийт 10—12 сая ширхэг номыг XV зуун гаргажээ.

	 

	
ОРОС ГАЗАР НОМ ҮҮССЭН НЬ

	 

	Өрнө зүгт гаргасан ном хэвлэх арга дэлгэрэн дэлгэрсээр 100 гаруй жилийн дараа Орос оронд нэвтэрчээ. Орос газар бичиггүй, харанхуй байдлыг арилгахын төлөө тэмцэгч их зохион бүтээгч Иван Феодоров 1563 оны үес Москва хотноо хэвлэлийн газар байгуулан, нэг жилийн дараа Петр Мстиславц гэдэг нөхрийнхөө хамт Оросын анхны ном «Апостол»-ыг хэвлэн гаргав. Сайх номын үзэмж байдал, гоо сайхан хээ угалз, үсгийн хэв тэргүүтэн нь маш гайхам. Өрнө зүгийн сайн сайн номуудаас даан их дутах юмгүй болжээ. Иван Феодоров ганц Москвад ном хэвлэсэн бус өөр газар (Литва, Беларус, Украинд) номын ажил үйлдэж, соёлыг бадруулан явжээ.

	 

	
МӨНХ АЛДРЫН ТҮҮДЭГ ДҮРЭЛЗЭЖ БАЙХ ЦАГТ

	 

	XVI зууны үед тариачны хөдөлгөөн энд тэндгүй гарч, сүм хийдийг эсэргүүцэж эхлэв. Дэвшилт соён гэгээрүүлэгчид бас хар лам мяндагтны эсрэг тэмцэв. Шашны хуурамч ёс, хуумгай суртлыг шүүмжилсэн ном зохиол элбэгжлээ. Дундад зууны үеийн алдарт эрдэмтэд Николай Коперник, Жордано Бруно, хүний бие бүтцийн судалтан Андрей Безалин мэс засалч Амбруаза Паре нарын шинжлэх ухааны хөдөлмөрүүд, зохиолч Эразм Ротердамский, Ульрих фон Гуттений шог зохиолууд гарч, сүм хийдийнхнийг сочоолоо. Харгис лам нар дэвшилт эрдэмтэн зохиолч нарыг мөрдлөө. Шашны харгис шүүх хаа сайгүй үзэгдэж, үнэн шинжлэх ухааны ёсыг номлосон шилдэг ном зохиолыг галдан, энэрэнгүй үзэлт эрдэмтдийг барилан шатааж, Европ дахинд харгислалын утаа нүүгэлтэн дэвшилт хүмүүс сүйрч байлаа. Тэр цагт алдарт хэвлэгч, нэрт зохиолч энэрэнгүй үзэлт Эжьен Доле, алдарт эмч Мигель Сервето агуу их эрдэмтэн Жордано Бруно нар ийн шатаагдаж. Тэглээ ч гэсэн тэдний үйл хэрэг нь эгнэгт үлдэн шатаалгасан гал нь мөнх алдрын түүдэг болон дүрэлзжээ. Энэ үеэс ном маань улам боловсорч үсгээ ганц ганцаар нь цутгадаг байснаа болин бүхэл үгээр өрөөр цутгадаг болжээ.

	Хавтгай зэсийг ухан үсгийн ором гаргаад түүндээ азот хүчлийн уусмал хийн лаваар хучин будаг түрхэж, түүнээ цаасан дээр шингээж буулгадаг арга нэвтэрлээ. Нэг үгээр хэлбэл гүн хэвлэлийн эх суурь тавигдлаа. Бас номынхоо нүүр хуудсан дээр гоё сайхан зургаар гоёсон хэвлэлийн марк (тэмдэг) үйлдэж гарав. Олонх хэвлэгч нар янз бүрийн номд тохирсон олон зүйлийн тэмдэгтээ мод төмөр бараар дармалддаг байв.

	 

	
СОНИН БИЧИГ ТӨРСӨН НЬ

	 

	Мөнх алдрын түүдэг дүрэлзсээр их гал болон бадарч мянган жил үүрэглэсэн феодалын ёсон ганхав. Хуучин цагийн явдлыг ганхуулсан хувьсгалт хөдөлгөөн ихэслээ. Феодал лам нарыг шүүмжилсэн хувьсгалч дайчин хэвлэл хэрэгтэй боллоо. Хурдан цагийн дотор их хэргийг бүтээгч сонин бичиг үүслээ. 1637 онд Герман орноо анхны сонин гарлаа. Түүний нэрийг «Франкфуртын сонин» гэдэг. Энэ цаг лут лут үйл явдлаар дүүрэн үе ээ. Дайн дажин, бослого хөдөлгөөнөөр баян цаг. Аялал жуулчлал элбэгжиж, ийш тийш одох олшрон, шинэ газар орон нээж эхэлсэн эрин билээ. Газрын зураг, атлас их хэрэгтэй боллоо. Олон хэвлэлийн газрууд, газар зүйн атлас янз бүрийн сонин, газар орны тухай ном зураг хөрөгтэй хэвлэж гарав. Худалдаачин, жуулчин, хэрэн одогчид номоо янз бүрийн газар тарааж, ном худалдаалах ажил өрнөлөө. Тэрчлэн ном хэвлэх сонин сонин арга нээгдсээр л байлаа. Түүний мэг нь чулуун бар юм.

	 

	
ЧУЛУУН БАР

	 

	Чулуун бар гэхээр чулуун үсэг хийх болж байна уу гэж бодож магадгүй. Чухамдаа чулуун үсэг цутгах явдалгүй. Гагцхан хонхойлж хэв л гаргах хэрэгтэй. Ингэхийн тул нэлээд төвөгтэй ажил болно. Хавтгай хавтгай чулуун дээр тосон харандаагаар зураг, үсгээ зураад, хясалдаа1 дусаан, чулуугаа хордуулж, хэвлэлийн будаг түрхэнэ. Ингээд зурагтай газраа сэвтүүлэлгүй чулуугаа усаар өнгөлнө. Бар одоо бүтлээ. Ном хэвлэхэд саадгүй боллоо. Хэвлэлийн ийм сонин арга дорно дахинаас гаралтай бөгөөд Европын орноо эрхлэн үүсгэсэн хүн нь Алоизий Зенефельдер (1771—1834) гэдэг герман барчин ажээ.

	 

	
ЧУЛУУН БАРЫН ЧАЦУУТАН

	 

	Чулуун бар элбэгшиж байх цагт, ном хэвлэлийн үсэг зургийг гоёх ажил ихэссэн юм. Урьд модон барыг хутгаар зорж үйлдээд ганцхан өнгөөр л ном дармаллаж байлаа. Гэтэл одоо олон өнгөөр гэрэл сүүдэр гарган хэвлэх хэрэгтэй болжээ. Англи зураач Томас Бьик 18 дугаар зууны сүүлч үесээр энэ хэрэгцээг хангах сонин арга гаргав. Бьик ган төмөр багажаар цохиход эвдрэхгүй гарын ая даах хатуу мод ухаж, их хонхор газар нь цагаан гэрэл үлдээж, товойсон ормоор нь зураас гарган, сүүдэр гэгээтэй зураг бүхий ном хэвлэжээ. Тэр цагт Англи улсад бэлгийн ном гэж алдаршсан гоё өнгөт хэвлэл нэлээд гарч, хамаг хэргийг болд сийлбэр бараар бүтээж байжээ.

	 

	
ХУРДАН ӨРӨХ ХЭРЭГТЭЙ

	 

	Цаг үе гэдэг нисэх мэт өнгөрсөөр. Хөгжил гэгч гайхалтай түргэн. Хүмүүст олон ном хэрэгтэй. Хурдан шалмаг хэвлэх шаардлагатай боллоо. Гар хэвлэлийг хэрхэн өөрчлөх вэ! Үсэг маш түргэн өрдөг машин хийж болдог бол уу! Уурын машин, нисдэг онгоц хүртэл гарчхаад байхад хэвлэл маань ийм удаан байж таарахгүй гэсэн бодол олон зохион бүтээгчдийн тархинд эргэлдэж, олонтоо бодож, түмэнтээ төсөл гаргаж байж үсэг өрдөг машиныг бүтээлээ.

	Анх 1870 онд орос инженер П. П. Княгинский сайх машиныг туршсан авч төдий л дэлгэрэлгүй явсаар 1886 онд Америк улсын харьяат Отмар Мергенталер үсгээ мөр мөрөөр нь өрчихдөг сүрхий машин үүсгэжээ. Энэ машиныг Линотип гэдэг. Одоогийн бичгийн машин шиг тусгай олон үсэгтэй, үсэг тус бүр нь даралт, бариултай нааш цаашаа хөдөлж байдаг. Олон зүйлийн үсгийн хэв хүхээнд байна.

	Ямар үг хэрэгтэй болно түүнээ цохихоор тусгай үсгэн мөр буй болно. Дараа нь хайлмал төмөрлөг гүйлгэж хэвдээ цутгахад жинхэнэ хэвлэлийн хэрэгцээт төмөрлөг мөр бүтнэ. Хурдан өрөхийн хүсэл сая биеллээ.

	 

	
АГУУ ИХ ХУВЬСГАЛ

	 

	Гутенбергийн үүсгэсэн хэвлэх арга огт мартагдсангүй. Түүнийг залгамжлагчид их багшийнхаа үйл хэргийг хөгжүүлэн, улам сайжруулан бадраажээ. Олон оны шаргуу хөдөлмөр, үе үеийн сайчуудын гараар ном хэвлэх оньсон арга нарийсан боловсорчээ. Тийм авч 19 дүгээр зуун хүртэл Герман зохион бүтээгчийн үүсгэсэн арга гоц өөрчлөгдсөнгүй. Харин өнгөрсөн зууны наяад оны үеэс үсгийг мөр мөрөөр нь цутгадаг. Линотип машин гарсан билээ. Хүний хүсэл үргэлж л урагшаа тэмүүлж байдаг хойно хэвлэх ажлыг ахиад л сайжруулж. Мөр мөрөөр нь цутгадаг машин зохиож болсон юм, одоо дуртай үсгээ цутгаж болох машин буй болгох хэрэгтэй болжээ. Энэ хүсэл бас л биелж, төдийгүй үсэг үсгээр нь цутгадаг Монотип машин гарлаа. Хэвлэх бусад ажиллагаа ч цөм машинаар хийгддэг болов. Ийнхүү хэвлэх ажил гар аргаас бүрэн чөлөөлөгдөж, номын далай бялхлаа. Хүний түүхнээ энэ их дэвшил ялалтыг авчирсан эрин бол XIX зуун билээ. Энэ зууны эцсээр төрөл бүрийн шинжлэх ухаан хөгжиж, хүнийг боолчилж байсан хөрөнгөтний дарлалын эсрэг эрх чөлөөний тэмцэл өрнөн, хүн төрөлхтөн, хүн ёсны эрхийнхээ төлөө тэмцсээр манай зуунтай золгож, харгис ёсыг турхиран, мөлжлөгийг устган, нийгэм журамт ёсыг тогтоосон. Энэ их үйлсийн дуулианаар ном маань бас хувьсан хөгжжээ. Хар харгисыг эсэргүүцэн, хүний жаргалыг дуулсан энэрэнгүй утгат номууд элбэгшиж, ном хэвлэл бүтээх арга ч нарийсан, хэвлэлийн ажилд электрон машин хэрэглэгдэн гэрлээр үсэг өрөх арга нэвтэрч, үйлдвэрийн олон үйл явц автоматчилагдан, ном хэвлэлийн ажилд хосгүй их хувьсгал болжээ. Хүн төрөлхтний олон мянган жилийн мөрөөдөл биелж, өнөөгийн байдлаас цаашаа ахин дэвших шинэ хүслийн оч дүрэлзэн, газар газрын олон ухаантан ном хэвлэх улам давуу аргыг бодон боловсруулж байна.

	 

	
НОМЫН АЛДАР

	 

	Ном хэрхэн үүссэн түүхийг та нар мэдлээ. Одоо түүний алдрыг сонсогтун.

	Энэ орчлонд олон аймаг улс, засаг төр байгуулж байсан. Тэр бүхэн мөхөн сөнөж, бие биеэ халж сольсоор өнөө хүрчээ. Гэтэл хүн төрөлхтний оргилон буцалсан их амьдралын гайхамшигт толь болсон ном л үлджээ. Ном бол хүн төрөлхтний хамт арвижин өсөж, тэдний оюун бодлыг нь донсолгосон хамаг үзэл суртал зүрх сэтгэлийг догдлуулсан бүхий л хүсэл эрмэлзлийг цогцлуулжээ. Бидний аж төрөн буй жаргалант сайхан үе, хүнлэг энэрэнгүй ёсыг тогтнуулахын төлөө зовлон туулж, цус урсган тэмцэж явсан урьд үеийнхний чин үнэн зүтгэлийг мөн л бидний нүдний өмнө нээн өгсөн билээ. Сая сая хүмүүсийн санаа сэтгэлийг хөгжөөгч үгийн шидэт эрдэнэс номд цуглажээ. Тийм учраас ном хөгшин залуу, хөрөв нялх гэлгүй бүх хүн төрөлхтний дотно нөхөр мэргэн зөвлөгч болжээ. Ном хэвлэлээр дамжуулан түмэн газрын мэргэд санал бодлоо солилцон соёл шинжлэх ухааны холбоо тогтоожээ. Чи бод л доо. Хүн төрөлхтнийг өөдрөг эрүүл ухаан, ялагдашгүй хүчин чадалтай болгогч шинжлэх ухаан номд байна. Тэгэхдээ ном хар аяндаа буй болсонгүй. Хүн төрөлхтний суу билгийн дээд болсон олон мэргэдийн түмэн алжаал, хүний цэцэн оюун хүчирхэг хөдөлмөрийн ачаар ном бүтжээ. Номын хүчээр хүн их мэдлэг олж байна. Их мэдлэг бол хүний дээд чимэг гэж Маркс хэлсэн шүү дээ. Чамайг ирээдүйн алдарт эрдэмтэн, уран бүтээлч, хөдөлмөрийн аварга болгож алс холын газар орон, энэ дэлхийн нууцын сангаар ном л зорчуулж байна. Ном хүний шилдэг нөхөр, үнэнч хань байдаг болохоор түүнд зүрх сэтгэлээсээ дурла.

	Хүн төрөлхтөн номыг буй болгох гэж хэрхэн чармайж ирсэн түүхийг эргэн санагтун. Ингэхлээр номоо хайрлаж гамнах нь зүйтэй биз дээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

